
შეკითხვის კომისიაში შემოსვლის თარიღი: 06.03.2022 

შეკითხვის რეგისტრაციის ნომერი: 006/22 

 

I    შეკითხვა: 

წინამდებარე რეკომენდაციის თაობაზე მომართვის საფუძველია საქართველოში შექმნილი 

მდგომარეობა, როცა კი ესა თუ ის „კოლეგა“ ადვოკატი ზოგიერთ შემთხვევაში გამიზნულად, 

ზოგიერთ შემთხვევაში, კი ირიბად კითხვის ნიშნის ქვეშ აყენებს ისეთ საკითხებს როგორიცაა: ა) 1921 

წლის საქართველოს ანექსიას; ბ) 1921 წლიდან 1991 წლამდე საქართველოს დამოუკიდებლობის 

აღდგენამდე განხორციელებულ რეპრესიებსა და საქართველოს ანექსიას; გ) 1992-1993 წლების 

საქართველოს და რუსეთის ომს შორის აფხაზეთის ომის საკითხებს; დ) 1992 წლის მოვლენებს 

საქართველოსა და რუსეთს შორის ომს სამაჩაბლოს ტერიტორიაზე; ე) 2008 წლის რუსეთს 

საქართველოს ომში საქართველოს დადანაშაულებას ომის დაწყებაში; ვ) ამასთანავე, განცხადებებით 



და სატელევიზიო გამოსვლებით ამართლებს კომუნისტური რეჟიმის მიერ ჩადენილ დანაშაულებს, 

ამასთანავე, არის მოწოდებები სტალინის როგორც კულტის განდიდების, ამასთანავე, ხორციელდება 

კომუნისტური სიმბოლიკის გამოყენება, როგორც საქმიანობაში ასევე საჯარო სივრცეში მათ შორის 

სოციალურ ქსელებში;  

ზ) მიზანმიმართულად ხორციელდება საქართველოს კონსტიტუციით მიერ აღიარებული ქვეყნის 

ევროპის კავშირსა და ჩრდილო ატლანტიკურ ალიანსში ინტეგრაციის პროცესის შეჩერებისადმი 

განცხადებების გაკეთება და მოწოდება, რომ რუსეთი არ არის ოკუპანტი ქვეყანა და აუცილებელია 

საქართველოს კონსტიტუციით აღიარებული ქვეყნის დასავლური კურსის ცვლილება;  

თ) გარდა, ზემორე აღნიშნულისა „კოლეგა“ ადვოკატებისგან ხდება პოლიტიკურ ჯგუფებთან 

ასოცირება, რომელიც მკვეთრად უარყოფს ქართული სახელმწიფოს ევრო-ატლანტიკურ 

მიმართულებას და მათ მთავარ დანიშნულებას აცხადებს ოკუპანტი ქვეყნის ინტერესების გატარებას 

საქართველოს ტერიტორიაზე; მიუხედავად იმისა, რომ ნებისმიერი ინდივიდის სიტყვის 

თავისუფლება ეს არის დაბადებით უფლება და მისი დადასტურება ხდება საქართველოს 

კონსტიტუციით, როცა კი ინდივიდი, რომელიც უარყოფს საქართველოს კონსტიტუციით, როგორც 

ქვეყნის უმაღლესი კანონით დადგენილ მეტაფიზიკურ დადგენილ წესრიგს და ამასთანავე, 

საზოგადოებაში გამოდის როგორც არა ინდივიდი, არამედ ადვოკატი და შესაბამისად, წარმოადგენს 

პირდაპირ თუ ირიბად საქართველოს ადვოკატთა ასოციაციას, იძულებული ვარ მოგმართოთ 

კითხვით და მოვითხოვო რეკომენდაცია შემდეგ საკითხთან/საკითხებთან დაკავშირებით:  

 

ა) აქვს თუ არა უფლება ადვოკატთა ასოციაციის წევრს გაწევრიანდეს ისეთ ორგანიზაციაში, 

რომელიც ეწინააღმდეგება საქართველოს სრულ ინტეგრაციას ევროპის კავშირსა და ჩრდილო-

ატლანტიკურ ორგანიზაციაში, რომელიც აღიარებულია საქართველოს კონსტიტუციით?  

 

ბ) ადვოკატთა ასოციაციის წევრი მოვალეა, თუ არა საჯარო სივრცეში ან/და პროფესიული 

საქმიანობის განხორციელების დროს არ გააკეთოს ისეთი განცხადებები და მოწოდებები რომლითაც 

ის ეწინააღმდეგება საქართველოს სრულ ინტეგრაციას ევროპის კავშირსა და ჩრდილო-ატლანტიკურ 

ორგანიზაციაში?  

 

გ) აქვს თუ არა უფლება ადვოკატთა ასოციაციის წევრს უარყოს საქართველოს ანექსია 1921-1991 

წლებში და კომუნისტური რეჟიმის მიერ ჩადენილი დანაშაულები მათ შორის: საკონცენტრაციო 

ბანაკების, რეპრესიებისა და პოლიტიკური დევნის თაობაზე, საჯარო სივრცეში ან/და პროფესიული 

საქმიანობის განხორციელების დროს?  

დ) ადვოკატთა ასოციაციის წევრი მოვალეა თუ არა საჯარო სივრცეში ან/და პროფესიული 

საქმიანობის განხორციელების დროს არ უარყოს 2008 წლის რუსეთს საქართველოს ომის დროს 

რუსეთის მიერ საომარი მოქმედებების დაწყებისა და საქართველოს ტერიტორიების ოკუპაციის 

შესახებ?  

ე) ადვოკატთა ასოციაციის წევრი მოვალეა, თუ არა საჯარო სივრცეში ან/და პროფესიული 

საქმიანობის განხორციელების დროს არ გამოიყენოს საბჭოთა სიმბოლიკა?  



ვ) ადვოკატთა ასოციაციის წვერი მოვალეა, თუ არა მისი პროფესიული საქმიანობის 

განხორციელების პერიოდში მათ შორის საჯაროდ, მისი განცხადებები და მოქმედებები 

შეესაბამებოდეს საქართველოს სახელმწიფოს სუვერენიტეტისა და დამოუკიდებლობის 

გაძლიერებას რუსეთის ფედერაციის მიერ განხორციელებულ ოკუპაციასთან მიმართებაში?  

მიუხედავად იმისა, რომ ადვოკატის პროფესია არის თავისუფალი პროფესია, მიუხედავად იმისა, 

რომ მკვეთრად წინააღმდეგი ვარ დაწესდეს რაიმე სახის ე.წ. ცენზურა, მიუხედავად იმისა, რომ 

არსებობს კლიენტის ინტერესები, მიუხედავად იმისა, რომ არსებობს და უნდა იარსებოს 

თავისუფლება, სწორედ საქართველოს კონსტიტუციისაგან მინიჭებული თავისუფლებით უნდა 

დაწესდეს სტანდარტი, რამეთუ ერთია კერძო პირის აზრი და მეორეა საზოგადოების წინაშე 

წარმოდგენა როგორც ადვოკატის და მისი აზრის გავრცელება. 

II  ანალიზი:  

 
ადვოკატი არის თავისუფალი პროფესიის პირი, რომელიც ემორჩილება მხოლოდ კანონსა და 

პროფესიული ეთიკის ნორმებს და გაწევრიანებულია საქართველოს ადვოკატთა ასოციაციაში. 

(ადვოკატთა შესახებ საქართველოს კანონი, მუხლი 1.2) 

 

ადვოკატი თავისი პროფესიული საქმიანობის განხორციელებისას დამოუკიდებელია ყოველგვარი 

გავლენისგან ან სხვა ზეწოლისაგან, მათ შორის მისი პირადი ინტერესებიდან და ემორჩილება 

მხოლოდ საქართველოს კანონმდებლობას, საერთაშორისო სამართლის და პროფესიული ეთიკის 

ნორმებს (ადვოკატთა პროფესიული ეთიკის კოდექსი (შემდგომში: (აპეკ-ი) მუხლი 2). 

ადვოკატთა როლის შესახებ გაეროს ძირითადი პრინციპების თანახმად (პრინციპი 14), ადვოკატებმა, 

მათი კლიენტების უფლებების დაცვისა და მართლმსაჯულების ინტერესების ხელშეწყობისას, უნდა 

განამტკიცოს საერთაშორისო და შიდასახელმწიფოებრივი სამართლით აღიარებული ადამიანის 

უფლებები და ძირითადი თავისუფლებები და ყოველთვის უნდა იმოქმედონ თავისუფლად, 

კანონის, პროფესიული მოვალეობების, ეთიკის წესების შესაბამისად და ყოველთვის პატივი უნდა 

სცენ თავიანთი კლიენტის ინტერესებს. 

ყველა ზომა უნდა იქნას მიღებული ადვოკატის პროფესიის თავისუფლების პატივისცემის, დაცვისა 

და ხელშეწყობის მიზნით დისკრიმინაციის და არასათანადო ჩარევის გარეშე საზოგადოების ან 

ხელისუფლების მხრიდან, კერძოდ, ადამიანის უფლებების შესახებ ევროპული კონვენციის 

შესაბამისი დებულებების გათვალისწინებით. (იხ. ადვოკატის პროფესიის განხორციელების 

თავისუფლების შესახებ ევროპის საბჭოს მინისტრთა კომიტეტის რეკომენდაცია Rec(200)21; 

პრინციპი 1.1)). 

ადვოკატი უნდა სარგებლობდეს რწმენის, გამოხატვის, გადაადგილების, შეკრებისა და 

გაერთიანების უფლებით და კერძოდ, უნდა ჰქონდეს უფლება მონაწილეობა მიიღოს 

საზოგადოებრივ დისკუსიებში კანონთა და მართლმსაჯულების განხორციელებასთან 

დაკავშირებულ საკითხებზე და წარმოადგინოს წინადადებები საკანონმდებლო რეფორმების 

შესახებ. (იხ. ადვოკატის პროფესიის განხორციელების თავისუფლების შესახებ ევროპის საბჭოს 

მინისტრთა კომიტეტის რეკომენდაცია Rec(200)21; პრინციპი 1.3)). 



ადვოკატს არ უნდა დაეკისროს ან დაემუქროს რაიმე სახის სანქციით ან ზეწოლით, როდესაც ისინი 

მათი პროფესიული სტანდარტების შესაბამისად მოქმედებენ (იხ. ადვოკატის პროფესიის 

განხორციელების თავისუფლების შესახებ ევროპის საბჭოს მინისტრთა კომიტეტის რეკომენდაცია 

Rec(200)21; პრინციპი 1.4)). 

ადვოკატი თვითრეგულირებადი, თავისუფალი პროფესიაა და ემყარება კანონის უზენაესობას. 

ზემოაღნიშნული საკითხები არ ეხება  უშუალოდ ადვოკატ-კლიენტის ურთიერთობის საფუძველზე 

არსებული ეთიკური პრინციპების დაცვის შეფასებას, არამედ პროფესია ადვოკატის, როგორც 

საზოგადოების წევრის გაერთიანების უფლებასთან და გამოხატვის თავისუფლებასთან 

დაკავშირებულ საკითხებს.  

ა) აქვს თუ არა უფლება ადვოკატთა ასოციაციის წევრს გაწევრიანდეს ისეთ ორგანიზაციაში, 

რომელიც ეწინააღმდეგება საქართველოს სრულ ინტეგრაციას ევროპის კავშირსა და ჩრდილო-

ატლანტიკურ ორგანიზაციაში, რომელიც აღიარებულია საქართველოს კონსტიტუციით?  

 

ადვოკატი უფლებამოსილია იყოს ნებისმიერი გაერთიანების/ორგანიზაციის წევრი, რომლის შექმნის 

მიზანი არ არის კანონით აკრძალული ქმედება. 

 

გაერთიანების თავისუფლების გარეშე შეუძლებელია ძლიერი და დემოკრატიული სახელმწიფოს 

შენება. შესაბამისად, ამ უფლების შეზღუდვა დასაშვებია მხოლოდ და მხოლოდ ლეგიტიმური 

მიზნის არსებობისას. მაგალითისათვის,  დაუშვებელია ისეთი გაერთიანებების შექმნა და 

საქმიანობა, რომლის მიზანია საქართველოს კონსტიტუციური წყობილების დამხობა ან ძალადობით 

შეცვლა, ქვეყნის დამოუკიდებლობის ხელყოფა, ტერიტორიული მთლიანობის დარღვევა ან 

რომელიც ეწევა ომის ან ძალადობის პროპაგანდას, აღვივებს ეროვნულ, ეთნიკურ, კუთხურ, 

რელიგიურ ან სოციალურ შუღლს (საქართველოს კონსტიტუცია, მუხლი 23.3). 

 

საქართველოს ევროპის კავშირსა და ჩრდილოატლანტიკური ხელშეკრულების ორგანიზაციაში 

(NATO-ში) გაწევრიანება წარმოადგენს საქართველოს საგარეო პოლიტიკის სტრატეგიულ მიზანს, 

რომელიც სრულად ასახავს ქვეყნის მოსახლეობის ურყევ ნებას, გახდეს დემოკრატიული ქვეყნების 

ღირსეული და სრულუფლებიანი წევრი. 

 

ევროპის კავშირსა და (NATO-ში) გაწევრიანებას საქართველო განიხილავს, როგორც ქვეყნის 

უსაფრთხოების, შემდგომი ინსტიტუციური განვითარების და კეთილდღეობის უზრუნველყოფის 

ერთ-ერთ ძირითად საშუალებას და ქვეყნის ეს ნება ასახულია საქართველოს კონსტიტუციაში,  

მაგრამ საქართველოს ნებისმიერ მოქალაქეს და მათ შორის ადვოკატთა ასოციაციის წევრს გააჩნია 

კონსტიტუციური უფლებები. ერთ-ერთი მათგანია გაერთიანების უფლება.  

 

საქართველოში გაერთიანების თავისუფლება ჯერ კიდევ 1921 წლის კონსტიტუციით იყო 

ნებადართული (მუხლი 25), თუ ამ გაერთიანების შექმნის მიზანი არ იყო კანონით აკრძალული 

ქმედება. ეს უფლება დღეს მოქმედი კონსტიტუციითაც არის უზრუნველყოფილი, რომელიც 

ნებისმიერ მოქალაქეს ანიჭებს თავისუფლებას თავად შექმნას ან იყოს რომელიმე გაერთიანების 

წევრი (მუხლი 22). 



 

რაც შეეხება ისეთი ორგანიზაციის წევრობას, რომელიც როგორც შეკითხვაშია მითითებული 

„ეწინააღმდეგება საქართველოს სრულ ინტეგრაციას ევროპის კავშირსა და ჩრდილო-ატლანტიკურ 

ორგანიზაციაში“, ეთიკის კომისიის შეფასებით, თუ ეს ორგანიზაცია არ სცდება კანონმდებლობისა 

და კონსტიტუციის ჩარჩოებს, მიუხედავად ამ ორგანიზაციის პოლიტიკური შეხედულებისა, თუ 

შეფასებებისა, ადვოკატს უფლება აქვს იყოს ამგვარი გაერთიანების წევრი.  ამასთან, პოლიტიკური 

პარტიის საქმიანობის აკრძალვა შეიძლება მხოლოდ საკონსტიტუციო სასამართლოს 

გადაწყვეტილებით, ორგანული კანონით განსაზღვრულ შემთხვევებში და დადგენილი წესით 

(საქართველოს კონსტიტუციის მუხლი: 23.4). რადგან ორგანიზაციის საქმიანობის 

არაკონსტიტუციურობის საკითხი შესაძლებელია განისაზღვროს მხოლოდ   საქართველოსთვის 

მოქმედი კანონმდებლობის საფუძველზე საკონსტიტუციო სასამართლოს გადაწყვეტილებით, 

ამდენად, პოლიტიკური პარტიის თუ რომელიმე გაერთიანების საქმიანობის კანონიერების 

წინასწარი შეფასების კომპეტენცია ეთიკის კომისიას არ გააჩნია.  

 

ზოგადი საკანონმდებლო აკრძალვის ფარგლებში, თუ გაერთიანების შექმნა და  საქმიანობა არ 

ემსახურება საქართველოს კონსტიტუციური წყობილების დამხობას ან ძალადობით შეცვლას, 

ქვეყნის დამოუკიდებლობის ხელყოფას, ტერიტორიული მთლიანობის დარღვევას ან არ ეწევა ომის 

ან ძალადობის პროპაგანდას, არ აღვივებს ეროვნულ, ეთნიკურ, კუთხურ, რელიგიურ ან სოციალურ 

შუღლს (საქართველოს კონსტიტუცია, მუხლი 23.3), პირველადი კანონისმიერი შეფასების 

სტანდარტით, თავისუფალია.  

 

მართალია, საქართველოს კონსტიტუცია განამტკიცებს ქვეყნის ევროპის საბჭოსა და 

ჩრდილოატლანტიკური ხელშეკრულების ორგანიზაციაში საქართველოს ინტეგრაციის კურსს, 

თუმცა, საქართველოს კონსტიტუცია არ უკრძალავს ადვოკატს იყოს ისეთი ორგანიზაციის წევრი, 

რომელიც ამ შეხედულებას არ იზიარებს. საქართველოს კონსტიტუციის თანახმად (მუხლი 78), 

მხოლოდ კონსტიტუციურ ორგანოებს აქვთ პირდაპირი ვალდებულება, მათი უფლებამოსილების 

ფარგლებში, უზრუნველყონ ყველა ზომის მიღება ევროპის საბჭოსა და ჩრდილოატლანტიკური 

ხელშეკრულების ორგანიზაციაში საქართველოს სრული ინტეგრაციისათვის.  

 

სახელმწიფოს ეს პოზიტიური ვალდებულება არ გულისხმობს მოქალაქეთა, მათ შორის ადვოკატის, 

მიერ შეფასებითი მსჯელობის, განსხვავებული პოლიტიკური შეხედულების აკრძალვას აღნიშნულ 

საკითხებზე, მათ შორის რომელიმე ორგანიზაციაში გაწევრიანების კონსტიტუციით 

გარანტირებული თავისუფლების შეზღუდვას. შედეგად, ადვოკატთა ასოციაციის წევრს მისი 

პროფესიული კუთვნილება არ აკარგვინებს მას უფლებას, როგორც მოქალაქემ შექმნას პოლიტიკური 

პარტია  ან მის საქმიანობაში მიიღოს მონაწილეობა, თუმცა კონსტიტუციით მინიჭებული უფლების 

გამოყენებისას ის არ უნდა გასცდეს კონსტიტუციით მინიჭებულ უფლებათა საზღვრებს. 

 

შედეგად, ადვოკატი, მიუხედავად მისი პროფესიული კუთვნილებისა, უფლებამოსილია იყოს 

ნებისმიერი გაერთიანების/ორგანიზაციის - პილიტიკური პარტიის წევრი, რომლის შექმნის მიზანი 

არ არის კანონით აკრძალული ქმედება და აღნიშნულ უფლების შემზღუდველი კლიენტის პირადი 



დამოკიდებულებაც ვერ იქნება, რომელსაც შესაძლებელია, ადვოკატისგან განსხვავებული სხვა 

პოლიტიკური შეხედულება და რწმენა ჰქონდეს. 

 

შესაბამისად, ადვოკატს აქვს უფლება იყოს კანონის საფუძველზე შექმნილი ნებისმიერი 

გაერთიანების/ორგანიზაციის - პოლიტიკური პარტიის წევრი, რადგან ეს ადვოკატის, როგორც 

სამოქალაქო ინდივიდის კონსტიტუციური უფლებაა. იმ შემთხვევაში, თუ რომელიმე გაერთიანებას 

საქართველოს საკონსტიტუციო სასამართლო არაკონსტიტუციურად ცნობს, ბუნებრივია ასეთი 

ორგანიზაციის წევრობა  ადვოკატისათვის ისევე არ იქნება ნებადართული, როგორც ნებისმიერი სხვა 

პირისათვის. 

 

ბ) ადვოკატთა ასოციაციის წევრი მოვალეა, თუ არა საჯარო სივრცეში ან/და პროფესიული 

საქმიანობის განხორციელების დროს არ გააკეთოს ისეთი განცხადებები და მოწოდებები რომლითაც 

ის ეწინააღმდეგება საქართველოს სრულ ინტეგრაციას ევროპის კავშირსა და ჩრდილო-ატლანტიკურ 

ორგანიზაციაში?  

 

ადვოკატს, როგორც პროფესიული საქმიანობის განხორციელებისას, ისე საჯარო სივრცეში უფლება 

აქვს გააკეთოს ისეთი განცხადებები და მოწოდებები, რომლითაც ის ეწინააღმდეგება საქართველოს 

სრულ ინტეგრაციას ევროპის კავშირისა და ჩრდილო-ატლანტიკურ ორგანიზაციაში. 

 

აზრისა და მისი გამოხატვის თავისუფლება უზრუნველყოფილია საქართველოს კონსტიტუციით 

(მუხლი 17.1). აზრი არის შეფასებითი მსჯელობა, თვალსაზრისი, კომენტარი, აგრეთვე, ნებისმიერი 

სახით ისეთი შეხედულების გამოხატვა, რომელიც ასახავს პიროვნების, მოვლენის ან საგნის მიმართ 

დამოკიდებულებას და არ შეიცავს დადასტურებად ან უარყოფით ფაქტს (სიტყვისა და გამოხატვის 

თავისუფლების შესახებ საქართველოს კანონი, მუხლი 1(ბ)). აზრი დაცულია აბსოლუტური 

პრივილეგიით (სიტყვისა და გამოხატვის თავისუფლების შესახებ საქართველოს კანონი, მუხლი 4.1).  

ყველას აქვს აზრის გამოხატვის თავისუფლება. ეს უფლება მოიცავს ადამიანის თავისუფლებას, 

გააჩნდეს საკუთარი შეხედულება, მიიღოს ან გაავრცელოს ინფორმაცია ან იდეები საჯარო 

ხელისუფლების ჩაურევლად და სახელმწიფო საზღვრებს მიუხედავად (ადამიანის უფლებათა და 

ძირითად თავისუფლებათა დაცვის კონვენცია, მუხლი 10.1)  

ამ თავისუფლებათა განხორციელება, რამდენადაც ისინი განუყოფელია შესაბამისი ვალდებულებისა 

და პასუხისმგებლობისაგან, შეიძლება დაექვემდებაროს კანონით დადგენილ ისეთ წესებს, პირობებს, 

შეზღუდვებს ან სანქციებს, რომლებიც აუცილებელია დემოკრატიულ საზოგადოებაში ეროვნული 

უშიშროების, ტერიტორიული მთლიანობის ან საზოგადოებრივი უსაფრთხოების 

ინტერესებისათვის, საზოგადოებრივი უწესრიგობის თუ დანაშაულის აღსაკვეთად, ჯანმრთელობის 

ან მორალის დაცვის მიზნით, სხვათა უფლებების ან ღირსების დასაცავად, საიდუმლოდ მიღებული 

ინფორმაციის გამჟღავნების თავიდან ასაცილებლად, ანდა სასამართლოს ავტორიტეტისა და 

მიუკერძოებლობის უზრუნველსაყოფად (ადამიანის უფლებათა და ძირითად თავისუფლებათა 

დაცვის კონვენცია მუხლი 10.2).  

მიუხედავად იმისა, რომ აზრი დაცულია აბსოლუტური პრივილეგიით, მისი შეზღუდვა მხოლოდ 

და მხოლოდ ლეგიტიმური მიზნის არსებობის შემთხვევაშია დასაშვები. ეს ლეგიტიმური მიზანი კი 



არის: დემოკრატიულ საზოგადოებაში აუცილებელი სახელმწიფო ან საზოგადოებრივი 

უსაფრთხოების ან ტერიტორიული მთლიანობის უზრუნველსაყოფად სხვათა უფლებების დაცვა, 

კონფიდენციალურად აღიარებული ინფორმაციის გამჟღავნების თავიდან აცილება ან სასამართლოს 

დამოუკიდებლობისა და მიუკერძოებლობის უზრუნველყოფა (საქართველოს კონსტიტუცია, 

მუხლი 17.5). ეს უფლება ასევე შესაძლებელია შეიზღუდოს, როდესაც აზრი გადმოცემულია უხამსი 

ფორმით ან შეიცავს პირისპირ შეურაცხყოფას (სიტყვისა და გამოხატვის თავისუფლების 

შესახებ საქართველოს კანონი, მუხლი მუხლი 9.1). 

ის, რომ ადვოკატს შესაძლოა განსხვავებული პოლიტიკური შეხედულება ჰქონდეს ან არ 

იზიარებდეს ქვეყნის საგარეო კურსს, რომელიც კონსტიტუციაში ჩაიწერა, არ შეიძლება ჩაითვალოს 

აზრის გამოხატვის შეზღუდვის ლეგიტიმურ მიზნად. ეთიკის კომისიის შეფასებით, 

დემოკრატიული სახელმწიფოს შენების პროცესში სასიცოცხლოდ მნიშვნელოვანია გამოხატვის 

თავისუფლებისათვის უფრო ფართო ფარგლების მინიჭება.  

ადვოკატს, როგორც პროფესიული საქმიანობის განხორციელებისას, ისე საჯარო სივრცეში უფლება 

აქვს გააკეთოს ისეთი განცხადებები და მოწოდებები, რომლითაც ის ეწინააღმდეგება საქართველოს 

სრულ ინტეგრაციას ევროპის კავშირისა და ჩრდილო-ატლანტიკურ ორგანიზაციაში. თუ აზრის 

გამოხატვა პროფესიული საქმიანობის განხორციელების პროცესში ხორციელდება (როგორც ეს 

კომისიისადმი დასმული შეკითხვიდან ვლინდება), სასურველია, ერთმანეთისგან გაიმიჯნოს 

ადვოკატის პირადი შეხედულება კლიენტის პირადი დამოკიდებულებისგან, რადგან ადვოკატი 

შებოჭილია კლიენტის ინტერესების პრიორიტეტულობის პრინციპით, რაც ნიშნავს იმას, რომ მან 

უნდა იმოქმედოს კლიენტის კანონიერი ინტერესების შესაბამისად. ადვოკატის პირადი შეხედულება 

გავლენას არ უნდა ახდენდეს კლიენტის მიმართ შესასრულებელი ვალდებულებების ეთიკურად და 

ჯეროვნად განხორციელებაზე, კლიენტსა და ადვოკატს შორის ფიდუციურ ურთიერთობაზე.  

ადვოკატის გამოხატვის თავისუფლების ამგვარი შინაარსობრივი შეზღუდვა შეუთავსებელი იქნება 

ლეგიტიმურ მიზანთან.  

შესაბამისად, კომისიის შეფასებით, ადვოკატის განცხადება იმის თაობაზე, რომ ის ეწინააღმდეგება 

საქართველოს სრულ ინტეგრაციას ევროპის კავშირსა და ჩრდილო-ატლანტიკურ ორგანიზაციაში 

ექცევა გამოხატვის თავისუფლების დასაშვებ ფარგლებში და სახეზე არ არის ადვოკატის გამოხატვის 

თავისუფლების შეზღუდვის ლეგიტიმური მიზანი. 

გ) აქვს თუ არა უფლება ადვოკატთა ასოციაციის წევრს უარყოს საქართველოს ანექსია 1921-1991 

წლებში და კომუნისტური რეჟიმის მიერ ჩადენილი დანაშაულები მათ შორის: საკონცენტრაციო 

ბანაკების, რეპრესიებისა და პოლიტიკური დევნის თაობაზე, საჯარო სივრცეში ან/და პროფესიული 

საქმიანობის განხორციელების დროს? 

დ) ადვოკატთა ასოციაციის წევრი მოვალეა თუ არა საჯარო სივრცეში ან/და პროფესიული 

საქმიანობის განხორციელების დროს არ უარყოს 2008 წლის რუსეთ-საქართველოს ომის დროს 

რუსეთის მიერ საომარი მოქმედებების დაწყებისა და საქართველოს ტერიტორიების ოკუპაციის 

შესახებ?  

მესამე და მეოთხე შეკითხვები („გ“ და „დ“ შეკითხვები) ეთიკის კომისიის მიერ შესაფასებელია  

ერთიან ჭრილში კანონიერების პრინციპისა და მართლმსაჯულების სისტემაში ადვოკატის როლის 

გათვალისწინებით.  



საადვოკატო საქმიანობის ერთ-ერთ მთავარ პრინციპს წარმოადგენს კანონიერების პრინციპი 

(ადვოკატთა შესახებ საქართველოს კანონი, მუხლი 3(ა)). 

ადვოკატთა ასოციაციის წევრი მოვალეა დაიცვას კანონიერების პრინციპი, როგორც საადვოკატო 

საქმიანობის განხორციელებისას, ასევე, საჯარო გამოსვლებისას.  

ადვოკატთა ასოციაციის წევრი მოვალეა დაიცვას კანონიერების პრინციპი, როგორც საადვოკატო 

საქმიანობის განხორციელებისას, ასევე, საჯარო გამოსვლებისას. ადვოკატის საქმიანობა უნდა 

შეესაბამებოდეს და ეფუძნებოდეს საქართველოსთვის მოქმედ შიდასახელმწიფოებრივ, თუ 

საერთაშორისო კანონმდებლობას, რაც ასევე პროფესიული საქმიანობის ეთიკურად მიჩნევის ერთ-

ერთი საფუძველი და წინაპირობაა. 

ადვოკატი არის უმნიშვნელოვანესი როლის მატარებელი ეფექტიანი მართლმსაჯულების 

განხორციელების პროცესში.  

ადვოკატს, როგორც საზოგადოების ოფიცერს, მოეთხოვება კანონების პატივისცემა და დაცვა, ის 

უნდა იყოს კანონმორჩილების მაგალითი საზოგადოების დანარჩენი წევრებისათვის. სწორედ 

ამიტომ დებს ადვოკატი ფიცს ამ პროფესიაში გაწევრიანებამდე, რომ „იქნება სამართლიანობის 

იდეების ერთგული, კეთილსინდისიერად და პირნათლად შევასრულებ ადვოკატის მოვალეობებს, 

დაიცავს საქართველოს კონსტიტუციასა და კანონებს, ადვოკატთა პროფესიული ეთიკის კოდექსს, 

ადამიანის უფლებებსა და თავისუფლებებს!“ (ადვოკატთა შესახებ საქართველოს კანონი, მუხლი 

211.1). 

საბჭოთა ოკუპაციის (ანექსიის) ფაქტი, ისევე როგორც პოლიტიკური ნიშნით საქართველოს 

მოქალაქეების რეპრესირების ფაქტი საბჭოთა რეჟიმის მიერ აღიარებულია არაერთი აქტით, მათ 

შორის: საქართველოს კონსტიტუციით, ოკუპირებული ტერიტორიების შესახებ საქართველოს 

30.10.2008 წლის კანონით, რუსეთის ფედერაციის მიერ საქართველოს ტერიტორიების ოკუპაციის 

შესახებ საქართველოს პარლამენტის 28.08.2008 წლის დადგენილებით, საქართველოს საბჭოთა 

ოკუპაციის შესახებ საქართველოს პარლამენტის 21.07.2010 წლის დადგენილებით, 31.05.2011 წლის 

თავისუფლების ქარტიით, ეროვნული უსაფრთხოების კონცეფციით, საქართველოს მოქალაქეთა 

პოლიტიკური რეპრესიების მსხვერპლად აღიარებისა და რეპრესირებულთა სოციალური დაცვის 

შესახებ კანონით და სხვა ნორმატიული აქტებით. 

ადვოკატის საქმიანობა უნდა შეესაბამებოდეს და ეფუძნებოდეს საქართველოსთვის მოქმედ 

შიდასახელმწიფოებრივ, თუ საერთაშორისო კანონმდებლობას, რაც ასევე პროფესიული საქმიანობის 

ეთიკურად მიჩნევის ერთ-ერთი საფუძველი და წინაპირობაა. იმ შემთხვევაში, თუ ადვოკატი 

კანონით აღიარებულ ისტორიულ ფაქტებს განსხვავებულად განმარტავს, მან საკუთარი 

შეხედულებები უნდა გამიჯნოს სამართლებრივი აღიარებისგან და ამ აღიარების სამართლებრივი 

შედეგებისგან. 

ადვოკატის მიერ, როგორც საადვოკატო საქმიანობის განხორციელებისას, ისე საჯარო გამოსვლებში, 

ისეთი განცხადებების/მოწოდებების გაკეთება, რომელიც ეწინააღმდეგება კანონმდებლობით 

აღიარებულ მოცემულობას, არღვევს კანონიერების პრინციპს და არ შეესატყვისება ადვოკატის 

უმნიშვნელოვანეს როლს მართლმსაჯულების სისტემაში. 



ე) ადვოკატთა ასოციაციის წევრი მოვალეა, თუ არა საჯარო სივრცეში ან/და პროფესიული 

საქმიანობის განხორციელების დროს არ გამოიყენოს საბჭოთა სიმბოლიკა?  

ადვოკატთა ასოციაციის წევრი ვალდებულია საჯარო სივრცეში ან/და პროფესიული საქმიანობის 

განხორციელების დროს არ გამოიყენოს საბჭოთა სიმბოლიკა, რადგან აღნიშნული ეწინააღმდეგება 

საქართველოს კანონმდებლობას. ადვოკატი გამუდმებით უნდა ცდილობდეს ადვოკატის 

პროფესიისადმი საზოგადოების ნდობის გაღრმავებას (ადვოკატთა პროფესიული ეთიკის კოდექსი, 

პრეამბულა). 

კანონიერების პრინციპის დაცვა უზრუნველყოფილია ადვოკატთა შესახებ საქართველოს კანონით 

(მუხლი 3(ა)). საადვოკატო საქმიანობის განხორციელების პროცესში ადვოკატის კანონიერების 

ფარგლებში მოქმედებაზე უთითებს ასევე, ადვოკატთა შესახებ საქართველოს კანონი (მუხლი 6.1) და 

ადვოკატთა პროფესიული ეთიკის კოდექსი (მუხლი 5). 

საქართველოს კონსტიტუციისა და კანონების დაცვას ეხება ასევე ადვოკატის ფიციც, რომლის 

მიხედვით, პროფესიაში შემოსვლამდე ადვოკატი იღებს პასუხისმგებლობას, რომ „იქნება 

სამართლიანობის იდეების ერთგული, კეთილსინდისიერად და პირნათლად შევასრულებ 

ადვოკატის მოვალეობებს, დაიცავს საქართველოს კონსტიტუციასა და კანონებს, ადვოკატთა 

პროფესიული ეთიკის კოდექსს, ადამიანის უფლებებსა და თავისუფლებებს!“ შესაბამისად, 

კანონიერების პრინციპის დაცვა ადვოკატის პროფესიის განუყოფელი ნაწილია. 

კომუნისტური ტოტალიტარული სიმბოლიკა არის ისეთი სიმბოლიკა, რომელიც დაკავშირებულია 

კომუნისტურ ტოტალიტარულ იდეოლოგიასთან და გამოხატავს კომუნისტურ ტოტალიტარულ 

რეჟიმს (საქართველოს კანონი, თავისუფლების ქარტია, მუხლი 2(ვ)). 

თავისუფლების ქარტიის მიღების მიზანია საერთაშორისო სტანდარტების, საყოველთაოდ 

აღიარებული პრინციპებისა და ნორმების გათვალისწინებით, სახელმწიფოს წინააღმდეგ 

მიმართული დანაშაულის, ტერორიზმისა და ქვეყნის უშიშროების საფუძვლების ხელყოფის 

აღკვეთა, თანამედროვე მიდგომების გათვალისწინებით, საქართველოს კანონმდებლობის ნორმების 

ეფექტიანი ამოქმედება და ეროვნული უსაფრთხოების განმტკიცება, კომუნისტური 

ტოტალიტარული და ფაშისტური იდეოლოგიების საფუძვლების გაღვივების წინააღმდეგ 

პრევენციული ღონისძიებების განხორციელება, კომუნისტური ტოტალიტარული და ფაშისტური 

სიმბოლიკის, საკულტო ნაგებობების, ძეგლების, მონუმენტების, ბარელიეფების, წარწერების, 

ქუჩების, მოედნების, სოფლებისა და დაბების სახელწოდებების აღმოფხვრა, აგრეთვე კომუნისტური 

ტოტალიტარული და ფაშისტური იდეოლოგიების მატარებელი და პროპაგანდის სხვა 

საშუალებების აკრძალვა (საქართველოს კანონი, თავისუფლების ქარტია, მუხლი 1). 

კომუნისტური ტოტალიტარული რეჟიმის - საბჭოთა სიმბოლიკის გამოყენება როგორც საჯარო 

სივრცეში, ასევე პროფესიული საქმიანობის განხორციელებისას ეწინააღმდეგება საქართველოს 

კანონმდებლობას. ეთიკის კომისიის შეფასებით,  ადვოკატის საქმიანობა უნდა შეესაბამებოდეს და 

ეფუძნებოდეს საქართველოში მოქმედ შიდასახელმწიფოებრივ, თუ საერთაშორისო 

კანონმდებლობას და მიმართული უნდა იყოს საზოგადოებაში ადვოკატის პროფესიისადმი ნდობის 

გაღრმავებაზე. შესაბამისად, ადვოკატთა ასოციაციის წევრი ვალდებულია საჯარო სივრცეში ან/და 

პროფესიული საქმიანობის განხორციელების დროს არ გამოიყენოს საბჭოთა სიმბოლიკა, რადგან 

აღნიშნული ეწინააღმდეგება საქართველოს კანონმდებლობას და პროფესიულ სტანდარტებს. 



შედეგად, ადვოკატთა ასოციაციის წევრი ვალდებულია საჯარო სივრცეში ან/და პროფესიული 

საქმიანობის განხორციელების დროს არ გამოიყენოს საბჭოთა სიმბოლიკა, რადგან აღნიშნული 

ეწინააღმდეგება საქართველოს კანონმდებლობას. 

 

ვ) ადვოკატთა ასოციაციის წევრი მოვალეა, თუ არა მისი პროფესიული საქმიანობის 

განხორციელების პერიოდში მათ შორის საჯაროდ, მისი განცხადებები და მოქმედებები 

შეესაბამებოდეს საქართველოს სახელმწიფოს სუვერენიტეტისა და დამოუკიდებლობის 

გაძლიერებას რუსეთის ფედერაციის მიერ განხორციელებულ ოკუპაციასთან მიმართებაში?  

ადვოკატთა ასოციაციის წევრი მოვალეა, მისი პროფესიული საქმიანობის განხორციელების 

პერიოდში, მათ შორის საჯაროდ დაიცვას სახელმწიფო სუვერენიტეტი და დამოუკიდებლობა 

რუსეთის ფედერაციის მიერ განხორციელებულ ოკუპაციასთან მიმართებაში. 

საქართველო არის დამოუკიდებელი, ერთიანი და განუყოფელი სახელმწიფო, რაც 

დადასტურებულია 1991 წლის 31 მარტს ქვეყნის მთელ ტერიტორიაზე, მათ შორის აფხაზეთის ასსრ-

ში და ყოფილ სამხრეთ ოსეთის ავტონომიურ ოლქში ჩატარებული რეფერენდუმით და 1991 წლის 9 

აპრილის საქართველოს სახელმწიფოებრივი დამოუკიდებლობის აღდგენის აქტით (საქართველოს 

კონსტიტუცია, მუხლი 1.1). 

საქართველოს სახელმწიფოს ტერიტორია განსაზღვრულია 1991 წლის 21 დეკემბრის 

მდგომარეობით. საქართველოს ტერიტორიული მთლიანობა და სახელმწიფო საზღვრის 

ხელშეუხებლობა დადასტურებულია საქართველოს კონსტიტუციითა და კანონებით, აღიარებულია 

სახელმწიფოთა მსოფლიო თანამეგობრობისა და საერთაშორისო ორგანიზაციების მიერ. 

საქართველოს სახელმწიფოს ტერიტორიის გასხვისება აკრძალულია. სახელმწიფო საზღვრის 

შეცვლა შეიძლება მხოლოდ მეზობელ სახელმწიფოსთან დადებული ორმხრივი შეთანხმებით 

(საქართველოს კონსტიტუცია, მუხლი 1.2). 

ადვოკატს, როგორც საზოგადოებაში მაღალი ნდობით აღჭურვილ პირს, ჩვეულებრივ პირზე მეტად 

მოეთხოვება საქართველოს კონსტიტუციისა და კანონების დაცვა, როგორც საადვოკატო საქმიანობის 

განხორციელების დროს, ასევე საჯარო გამოსვლებისას. ადვოკატმა პროფესიაში არსებობის 

პერიოდში კეთილსინდისიერად და პირნათლად უნდა შეასრულოს პროფესიული ვალდებულება, 

იყოს სამართლიანობის იდეების ერთგული, დაიცვას საქართველოს კონსტიტუცია და კანონები, 

ადვოკატთა პროფესიული ეთიკის კოდექსი, ადამიანის უფლებები და თავისუფლებები (ადვოკატთა 

შესახებ საქართველოს კანონი, მუხლი 211.1) 

შეფასების საკითხია, რა შეიძლება იგულისხმებოდეს „დამოუკიდებლობისა და სუვერენიტეტის 

გაძლიერებისკენ“ მიმართულ ქმედებათა მასშტაბში. ერთი მხრივ, სუვერენიტეტისა და 

დამოუკიდებლობის საწინააღმდეგო ქმედება აკრძალულია, თუმცა გაძლიერებისკენ მიმართული 

მოქმედებების განხორციელების ვალდებულების დაკისრება კონკრეტული შინაარსის აზრის 

გამოხატვის იძულებით დაუშვებელია, აზრის გამოხატვის თავისუფლების აღიარებით. 

შესაბამისად, ადვოკატის მოქმედებები და განცხადებები, როგორც საჯაროდ, ასევე საადვოკატო 

საქმიანობის განხორციელების პროცესში უნდა შეესაბამებოდეს საქართველოს კონსტიტუციით, 



შიდასახელმწიფოებრივ თუ საერთაშორისო კანონმდებლობით უზრუნველყოფილ საქართველოს 

სუვერენიტეტსა და დამოუკიდებლობას. 

III დასკვნა:  

დაუშვებელია ადვოკატს შეეზღუდოს კანონის ფარგლებში რომელიმე პოლიტიკურ პარტიაში ან 

ორგანიზაციაში გაწევრიანება, რაც მისი კონსტიტუციური უფლებაა. მათ შორის, ადვოკატის 

გამოხატვის თავისუფლებაა - მან გამოხატოს მისი პირადი შეხედულება ევროპის კავშირსა და 

ჩრდილო-ატლანტიკურ ორგანიზაციაში საქართველოს ინტეგრაციის საკითხზე. რაც შეეხება, 

კომუნისტურ ტოტალიტარული სიმბოლიკის გამოყენებას - წარმოადგენს კომუნისტური 

იდეოლოგიის გამომხატველ საშუალებას და აკრძალულია კანონით. ამასთან, საქართველოს 1921-

1991 წლების ანექსიის ფაქტი, 2008 წელს რუსეთის მიერ საქართველოს ტერიტორიების ოკუპაცია 

აღიარებულია არაერთი აქტით. შესაბამისად, აღნიშნულ შემთხვევებში, ადვოკატის ქმედებები უნდა 

ეფუძნებოდეს კანონიერების პრინციპს და მისი საქმიანობა და საჯარო გამოსვლები, ისევე როგორც 

ნებისმიერი მოქალაქის არ უნდა ეწინააღმდეგებოდეს კანონმდებლობით აღიარებულ 

მოცემულობას, საქართველოს კონსტიტუციით, შიდასახელმწიფოებრივ თუ საერთაშორისო 

კანონმდებლობით უზრუნველყოფილ საქართველოს სუვერენიტეტსა და დამოუკიდებლობას. 

 

 

შენიშვნა: ეთიკის კომისიის მიერ გაცემული რეკომენდაცია არის მხოლოდ სარეკომენდაციო 

ხასიათის მოსაზრება და არ აქვს სავალდებულო ხასიათი. 

 

რეკომენდაციას თან ერთვის ეთიკის კომისიის წევრის მამუკა ნოზაძის განსხვავებული მოსაზრება. 

 

 

 

კომისიის თავმჯდომარე:                                                                                              /კონსტანტინე გელაშვილი/ 

 

 

 

კომისიის წევრი:                                                                                                                        /ეკატერინე გეწაძე/ 

 

 

 

კომისიის წევრი:                                                                                                              /ეკატერინე მაჭარაშვილი/ 

 

 

 

კომისიის წევრი:                                                                                                                              /მარიკა არევაძე/ 

 



 

 

კომისიის წევრი:                                                                                                                          /მარინე ცუცქირიძე/ 

 

 

 

კომისიის წევრი:                                                                                                                                /ინგა ნებიერიძე/ 

 

 

 

კომისიის წევრი:                                                                                                                               /მამუკა ნოზაძე/ 

 

 

 

კომისიის წევრი:                                                                                                                           /ანა კოტეტიშვილი/ 

 

 

 

კომისიის წევრი:                                                                                                                     /ოთარ კაჭკაჭაშვილი/ 

 

 

 

კომისიის წევრი:                                                                                                                                    /ინგა ბერიძე/ 

 

 

 

კომისიის წევრი:                                                                                                                                   /ანა ხურციძე/ 

 

 

 

კომისიის წევრი:                                                                                                                                     /ანა ლორია/  

 

 

 

კომისიის წევრი:                                                                                                                          /ნათია ჩიტაშვილი/ 

 

 

 

კომისიის წევრი:                                                                                                                             /ბესიკ ქარცივაძე/  

 

 



 

 

ეთიკის კომისიის წევრის 

 მესამე დისციპლინური კოლეგიის თავმჯდომარის 

მამუკა ნოზაძის განსხვავებული აზრი 

ეთიკის კომისიის რეკომენდაციაზე 

N 006/22 

 
უპირველესად, ვუდასტურებ პატივისცემას ჩემს კოლეგების - ეთიკის კომისიის წევრებს, რომლებმაც 

მიიღეს რეკომენდაცია N 006/22 და წარმოგიდგენთ განსხვავებულ აზრს დასმული საკითხის შეფასების 

თაობაზე.  

 

კომისია თავისი კომპეტენციის ფარგლებში უფლებამოსილია რეკომენდაციის ფარგლებში იმსჯელოს 

და შეაფასოს ისეთი საკითხები, რომელიც ეხება ადვოკატთა პროფესიულ ეთიკას.  

 

რეკომენდაცია არის ეთიკის კომისიის მოსაზრება ადვოკატთა პროფესიული ეთიკის საკითხებზე. 

რეკომენდაცია წარმოდგენილ ფაქტებზე დაყრდნობით განმარტავს ადვოკატთა პროფესიული ეთიკის 

კოდექსის ნორმებს და შეიცავს მოსაზრებას, შეკითხვაში გადმოცემული შესაძლო ქმედება არის თუ არა 

პროფესიული ეთიკის კოდექსის დარღვევა (შესაძლო გადაცდომა) (ადვოკატთა დისციპლინური 

პასუხისმგებლობისა და დისციპლინური წარმოების შესახებ დებულების მუხლი 41). 

 

მოცემულ შემთხვევაში, ადვოკატების მიერ დასმული შეკითხვები და მასში მითითებული ფაქტები 

ეხება ადვოკატის, როგორც მოქალაქის მიერ განხორციელებულ შესაძლო მოქმედებების შეფასებას 

კანონმდებლობის შესაბამისად.  

 

მიუხედავად იმისა, რომ ადვოკატთა ასოციაციის ეთიკის კომისიის მიერ გაცემული რეკომენდაციის 

შინაარს ვიზიარებ, როგორც ზოგადსამართლებრივი შეფასების ფარგლებში, რომელიც ემყარება 

კანონმდებლობის კომენტირებას, მნიშვნელოვანია განიმარტოს, რომ აღნიშნული ფაქტების 

შემფასებელი ვერ იქნება ადვოკატთა ასოციაციის ეთიკის კომისია, რადგან კომისია უფლებამოსილია 

რეკომენდაციის ფარგლებში იმსჯელოს ადვოკატთა პროფესიული ეთიკის საკითხებზე და არ გასცდეს 

თავის კომპეტენციის ფარგლებს.  

 

ამ კონკრეტულ შემთხვევაში, შეკითხვის ავტორი ადვოკატები საკითხს სვამენ არა ადვოკატთა 

პროფესიული ეთიკის ჭრილში, არამედ, ითხოვენ კონკრეტული ქმედებების შეფასებას. მათი 

კითხვები ეხება ისეთ სამართლებრივ საკითხებს, რომლის დაცვაც აუცილებელია ნებისმიერი 

მოქალაქისთვის, რაც არ არის დამოკიდებული პროფესიაზე. შესაბამისად, მხარს ვერ დავუჭერ 

რეკომენდაციის გაცემას იმ საკითხებზე, რომლებიც შესაბამისი ნორმატიული აქტებით არის 

დარეგულირებული და არ  სჭირდება ადვოკატთა ასოციაციის ეთიკის კომისიის მხრიდან 

კანონმდებლობის კომენტირება, რადგან თავისთავად, კანონმდებლობას იურიდიული პროფესიის 

წარმომადგენლები  კარგად იცნობენ.  

 



ამასთან, უნდა აღინიშნოს, რომ გარდა, „ადვოკატთა დისციპლინური პასუხისმგებლობისა და 

დისციპლინური წარმოების შესახებ“ დებულებისა, არც საქართველოს „ადვოკატთა შესახებ“ კანონი 

და არც ადვოკატთა ასოციაციის წესდება არ მიუთითებს იმის თაობაზე, რომ ეთიკის კომისია 

უფლებამოსილია რეკომენდაციის ფარგლებში, გარდა ადვოკატთა პროფესიული ეთიკის საკითხებისა, 

გასცდეს მის კომპეტენციას და მოახდინოს კანონმდებლობის ზოგადი კომენტირება.  

 

მამუკა ნოზაძე 

 

ეთიკის კომისიის წევრი  

 

 


